
REPUBLIKA E SHQIPËRISË
KOMISIONI QENDROR I ZGJEDHJEVE

V E N D I M  
PËR SHQYRTIMIN E KËRKESËS ANKIMORE NR. 160 TË SUBJEKTIT PARTIA BASHKIMI POPULLOR I PENSIONISTËVE SHQIPTAR, NR. 162 TË SUBJEKTIT PARTIA SOCIALISTE E SHQIPËRISË NR. 163 TË SUBJEKTIT PARTIA DEMOKRATIKE E SHQIPËRISË PËR KUNDËRSHTIM TË  VENDIMIT NR. 711, DATË 23.05.2011, TË KZAZ-së BASHKIA TIRANË, QARKU TIRANË, PËR NXJERRJEN E REZULTATIT TË VOTIMIT PËR KRYETAR PËR ZONËN ZGJEDHORE BASHKIA TIRANË DHE KËRKESËN ANKIMORE NR. 161, TË SUBJEKTIT ZGJEDHOR PARTIA SOCIALISTE E SHQIPËRISË PËR KUNDËRSHTIMIN E VENDIMIT NR. 710, DATË 23.05.2011 TË KQZ PËR NXJERRJEN E REZULTATIT PËR KRYETAR PËR ZAZ NR.49
Komisioni Qendror i Zgjedhjeve në mbledhjen e datës 02.06.2011, me pjesëmarrjen e:
Arben
          RISTANI-


Kryetar

Dëshira
SUBASHI-


ZV/Kryetare

Artan   
LAZAJ-


          Anëtar

Hysen

OSMANAJ-


Anëtar

Klement 
ZGURI-


Anëtar
Vera

SHTJEFNI-


Anëtare

Shqyrtoi çështjen me 

KËRKUES:
Partia Socialiste e Shqipërisë, përfaqësuar nga Eno Bushi dhe Eridian Seliani



Partia Demokratike, përfaqësuar nga Oerd Bylykbashi dhe Ivi Kaso




Partia Bashkimi Popullor i Pensionistëve të Vërtetë, përfaqësuar nga 
Palë e Interesuar: 

Partia Uniteti Kombëtar




Partia PSV 91, përfaqësuar nga Idajet Beqiri




Partia Bashkimi për të Drejtat e Njeriut





Partia Aleanca Demokratike





Aleanca Demokratike





Lëvizja Socialiste e Shqipërisë
OBJEKT:


Për shqyrtimin e kërkesës ankimore nr. 160 të subjektit Partia Bashkimi Popullor i Pensionistëve Shqiptar, nr. 162 të subjektit Partia Socialiste e Shqipërisë nr. 163 të subjektit Partia Demokratike e Shqipërisë për kundërshtim të  vendimit nr. 711, datë 23.05.2011, të KZAZ-së Bashkia Tiranë, Qarku Tiranë, për nxjerrjen e rezultatit të votimit për kryetar për zonën zgjedhore Bashkia Tiranë dhe kërkesën ankimore nr. 161, të subjket zgjedhor Partia Socialiste e Shqipërisë për kundërshtimin e vendimit nr. 710, datë 23.05.2011 të KQZ për nxjerrjen e rezultatit për kryetar për ZAZ nr.49. 

BAZË LIGJORE:
Neni 21, pika 1, dhe nenet 133 e vijues, të ligjit Nr. 10019, datë 29.12.2008 “Kodi Zgjedhor i Republikës së Shqipërisë”.

KQZ pasi shqyrtoi dokumentacionin e paraqitur, 
PËR KËTO ARSYE
Neni 21, pika 1, dhe nenet 133 e vijues, të ligjit Nr. 10019, datë 29.12.2008 “Kodi Zgjedhor i Republikës së Shqipërisë”.

VËREN

Me shkresën nr.4698 prot, datë 26.05.2011 drejtuar Komisionit Qendror të Zgjedhjeve, Partia Bashkimi Popullor i Pensionistëve Shqiptar ka paraqitur kërkesën ankimore nr.160 për kundërshtimin e vendimit nr. 711, datë 23.05.2011 për nxjerrjen e rezultateve të votimit për kryetar për zonën zgjedhore Bashkia Tiranë, Qarku Tiranë.
Me shkresën nr.4702 prot, datë 26.05.2011 drejtuar Komisionit Qendror të Zgjedhjeve, Partia Socialiste e Shqipërisë ka paraqitur kërkesën ankimore nr.161 për kundërshtimin e vendimit nr. 710, datë 23.05.2011 për nxjerrjen e rezultateve të votimit për kryetar për Zonën e Administrimit Zgjedhor nr.49.

Me shkresën nr.4703 prot, datë 26.05.2011 drejtuar Komisionit Qendror të Zgjedhjeve, Partia Socialiste e Shqipërisë ka paraqitur kërkesën ankimore nr.162 për kundërshtimin e vendimit nr. 711, datë 23.05.2011 për nxjerrjen e rezultateve të votimit për kryetar për zonën zgjedhore Bashkia Tiranë, Qarku Tiranë.

Me shkresën nr.4704 prot, datë 26.05.2011 drejtuar Komisionit Qendror të Zgjedhjeve, Partia Demokratike ka paraqitur kërkesën ankimore nr.163 për kundërshtimin e vendimit nr. 711, dt. 23.05.2011 për nxjerrjen e rezultateve të votimit për kryetar për zonën zgjedhore Bashkia Tiranë, Qarku Tiranë.
KQZ, duke vlerësuar se kërkesat ankimore nr. 160, paraqitur nga Partia Bashkimi i Pensionistëve të Shqipërisë, nr.161, dhe nr.162 të paraqitura nga Partia Socialiste, dhe kërkesa ankimore nr. 163 e paraqitur nga Partia Demokratike, janë paraqitur nga subjekte të ndryshme, por kundër të njëjtit vendim të KQZ,  bazuar në nenin 132 të  ligjit Nr. 10019, datë 29.12.2008 “Kodi Zgjedhor i Republikës së Shqipërisë”, vendosi bashkimin e kërkesave ankimore.

Komisioni Qendror i Zgjedhjeve, në përputhje me nenet 134 e vijues të Kodit Zgjedhor, në seancën plenare të datës 30.05.2011, ora 9.30, zhvilloi shqyrtimin administrativ të kërkesave ankimore nr.160 regj, nr.161 regj, nr.162 dhe nr. 163 regj, sipas objekteve sipërcituar.  

KQZ, pasi verifikoi pjesëmarrjen e ankuesve, mori në shqyrtim kërkesat e Partisë Unitetit Kombëtar, Partisë Socialiste të Vërtet 91, Partisë Bashkimi për të Drejtat e Njeriut, Partisë Aleanca Demokratike dhe Partisë Lëvizja Socialiste për Integrim, depozituar në Komisionin Qendror të Zgjedhjeve për të marrë pjesë në shqyrtim administrativ të ankimeve të sipërcituara, si palë të interesuara, dhe pasi i çmoi këto kërkesa në përputhje me kërkesat e nenit 133, pika 1, 2 dhe 3, të ligjit Nr. 10019, datë 29.12.2008 “Kodi Zgjedhor i Republikës së Shqipërisë”, vendosi pranimin e subjekteve zgjedhore, PUK dhe PSV 91 përfaqësuar nga z. Idajet Beqiri, dhe PBDNJ, AD dhe LSI përfaqësuar nga përfaqësuesit ligjor në KQZ, si palë të interesuara në këtë proces.
Përpara se palët të paraqisnin pretendimet e tyre ankuesi Partia Socialiste paraqiti kërkesën paraprake për pezullimin e shqyrtimit administrativ të kërkesave ankimore të paraqitura deri në dhënien e një vendimi nga Kolegji Zgjedhor për çështjen me objekt shqyrtimi kundërshtimi i vendimit nr. 709, datë 23.05.2011 të KQZ pasi vendimarrja e KQZ-së për këto kërkesa ankimore është e varur nga vendimi i Kolegjit Zgjedhor për këtë çështje. 
Gjithashtu ankuesi Partia Bashkimi i Pensionistëve të Shqipërisë paraqiti kërkesësn paraprake për pezullimin e shqyrtimit të kërkesave ankimore nga KQZ, deri në dhënien e një vendimi nga Gjykata Kushtetuese për çështjen me objekt shqyrtimi i deklarimit antikushtetues i neneve 69, 70, 87 të ligjit nr.10019, datë 29.12.2008 “Kodi Zgjedhor i Republikës së Shqipërisë”.

KQZ shqyrtoi kërkesat paraprake dhe vendosi rrëzimin e tyre si të pambështetura në ligj, 
Për sa i përket kërkesës paraprake të ankuesit Partia Socialiste konstaton se objekti i ankimeve te paraqitura është kundërshtimi i vendimit të KQZ-së nr. 710, 23.05.2011 dhe nr.711, datë 23.05.2011 ankuesit nuk kundërshtojnë vendimin e KQZ-së nr.709, datë 23.05.2011 në  KQZ edhe pse ky është një vendim që ka shërbyer për nxjerrjen e rezultatit përfundimtar të votimit  për Kryetar në Zonën Zgjedhore, Bashkia Tiranë. Ankuesit bashkë me kërkesë padinë për shqyrtimin në themel, kundër vendimit 709, datë 23.05.2011 mund të kërkonin dhe pezullimin e shqyrtimit administrativ të ankimit kundër vendimeve nr.710, datë 23.05.2011 dhe 711, datë 23.05.2011, gjë e cila nuk është bërë. Në këto kushte shqyrtimi i kërkesë padisë së Partisë Socialiste në Kolegjin Zgjedhor me objekt Konstatimi i pavlefshmërisë absolute të vendimit nr.709, datë 23.05.2011 “Për vlerësimin e fletëve të votimit pavlerësuara dhe të panumëruara për kryetarin, këshillin e bashkisë Tiranë, kryetarin e njesisë bashkiake dhe këshillin e njesisë bashkiake, të cilat aksidentalisht nuk janë hedhur në kutitë respektive të së njejtës qendër votimi  në zgjedhjet e Bashkisë Tiranë të datës 8 maj 2011” nuk mund të pezullojë ankimin administartiv në KQZ kundër vendimeve nr. 710, datë 23.05.2011 “Për miratimin e tabelës përmbledhëse të rezultatit për kryetar të zonës së administrimit zgjedhor nr. 49, Tiranë” dhe vendimit nr. 711, datë 23.05.2011 “Për nxjerrjen e rezultatit të votimit për Kryetar për zonën zgjedhore, Bashkia Tiranë”.
Për sa i përket kërkesës paraprake të ankuesit Partia Bashkimi i Pensionistëve të Shqipërisë KQZ konstaton se marrja e vendimit përfundimtar të shqyrtimit të këkesave ankimore me objekt kundërshtimi i vendimit nr. 711, datë 23.05.2011 “Për nxjerrjen e rezultatit për kryetar për zonën zgjedhore Bashkia Tiranë” nuk varet nga vendimi paraprak, i cili është në kompetencën e Gjykatës Kushtetuese. Dispozitat e Kodit Zgjedhor të cilat janë objekt ankimi në Gjykatën Kushtetuese janë dispozita të cilat rregullojnë procedurën për regjistrimin e kandidatëve dhe listave shumemërore për zgjedhjet për organet e qeverisjes vendore. Ndërkohë që KQZ është duke shqyrtuar kërkesat ankimore në lidhje me kundërshtimin e vendimit për nxjerrjen e rezultatit të votimit për Kryetar Bashkia Tiranë. Vendimi i Gjykatës Kushtetuese në lidhje me kushtetueshmërinë e dispozitave të Kodit Zgjedhor për regjistrimin e kandidatëve për kryetar dhe listave shumemërore nuk ndikon në vendimmarrjen e KQZ-së, për nxjerrjen e rezultatit në zonën zgjedhore.
KQZ në përfundim të verifikimit të legjitimitetit procedurial të palëve ftoi ankuesin e më pas palët  e interesuara të paraqesin pretendimet dhe prapësimet e tyre.

Pretendimet e ankuesit, Partia Bashkimi Popullor i Pensionistëve Shqiptar të paraqituara janë si më poshtë:

1- Komisioni Qendror i Zgjedhjeve ka shkelur Kodin Zgjedhor dhe pikërisht nenin 123 pika 1, kur sillet si KZAZ duke bërë të vlefshme votat e hedhura në kutitë e gabuara. Këto fletë votimi janë të pavlefshme  pasi vetë votuesi me vullnetin e tij të lirë, me qëllim i ka bërë këto fletë votimi të pavlefshme duke i hedhur në kutitë e gabuara.
2- Vendimi është marrë në bazë të dispozitave të Kodit Zgjedhor të cilat do të shfuqizohen nga Gjykata Kushtetuese dhe për këtë shqyrtimi i ankimeve duhet të pezullohet.
3- Pjesa tjetër e pretendimeve të paraqitura në ankim nga ankuesi që kanë lidhje me mënyrën e financimit të subjekteve zgjedhore pjesëmarrëse në zgjedhje janë jashtë objektit të kërkesës ankimore.
Pretendimet e Partisë Socialiste në lidhje me kërkesën ankimore nr. 161 dhe nr.162 regj janë si më poshtë:
KQZ në kundërshtim me ligjin ka urdhëruar ndryshime në tabelat e rezultateve të disa QV-ve dhe marrja e Vendimit Nr.710, dt.23.05.2011 nga KQZ, tejkalon kompetencat e saj. Duke qenë një vendim i marrë në shkelje flagrante të ligjit, dhe efektet duhet të jenë nul dhe nuk prodhohet asnje pasojë.

Sa më siper vendimet për ndryshimin e tabelave të rezultateve të QV duhet të konsiderohen të pavlefshme dhe Vendimi Nr.710, dt.23.05.2011 i KQZ duhet të ndryshohet nga KQZ duke u nxjerrë e miratuar tabela përmbledhëse e rezultatit për KZAZ Nr.49 në bazë të tabelave të rezultateve të hartuara nga GNV- të e KZAZ Nr.49 për çdo QV e të transmetuara në bazën e të dhënave të KQZ nga VNV.
Ankimi mbështetet në  nenet 24, 35, 122, 123, 124, 125, 126, 136, 143, e 144 të Kodit Zgjedhor.
Pretendimet e ankuesit, Partia Socialiste të paraqituara në ankimin e regjistruar në KQZ  me numër protokolli nr.4703,  dt.26.05.2011 dhe me objekt:

· “Kundërshtim i vendimit të KQZ nr.711, datë 23.05.2011, për nxjerrjen e rezultatit të votimit për kryetar për zonën zgjedhore Bashkia Tiranë”.
· Pavlefshmëri të vendimeve të marra nga KQZ për ndryshimin e tabelave të rezultateve të QV-ve të ZAZ-ve të Zonës Zgjedhore Bashkia Tiranë.

· Ndryshimin e Vendimit të KQZ nr.711, datë 23.05.2011”Për nxjerrjen e rezultatit të votimit për kryetar për zonën zgjedhore Bashkia Tiranë”, duke u nxjerrë e miratuar tabela përmbledhëse e rezultatit për Zonën Zgjedhore Bashkia Tiranë në bazë të tabelave të rezultateve të miratuara nga KZAZ-të dhe ato të QV të transmetuara në bazën e të dhënave të KQZ-së nga VNV-të dhe duke u shpallur fitues z.Edi Kristaq Rama propozuar nga Koalicioni Aleanca për të Ardhmen, 
kërkimet e tyre ankuesit i bazojnë në pretendimet si më poshtë:

1. Në përfundim të procesit të numërimit të votave për kandidatët për Kryetar të Bashkisë Tiranë  dhe për Këshillin e Bashkisë Tiranë, nga 10 KZAZ-të e Tiranës janë miratuar tabelat përmbledhëse të rezultatit për Kryetar të Bashkisë Tiranë, ndërsa KZAZ nr.49 megjithëse përfundoi numërimi rregullisht dhe u hartua tabela me vendimin nr. 37. dt. 16.05.2011, nuk e ka miratuar si tabelë, pasi kanë votuar kundër miratimit të saj të katër anëtarët e KZAZ, përfaqësues të Koalicionit “Aleanca për Qytetarin”. KQZ në zbatim të nenit 122 e 35/5 të Kodit Zgjedhor duhet të miratonte tabelën për ZAZ-në nr. 49 mbi bazën e tabelave të GN të kësaj ZAZ-je, pasi KZAZ nr. 49 nuk arriti të miratonte tabelën përmbledhëse për këtë zonë. 

2. Po kështu, të gjitha vendimet e marra nga KQZ për urdhërimin për ndryshime në tabelat e rezultateve të QV-ve të ZAZ-ve të zonës zgjedhore Tiranë, deri në momentin e marrjes së vendimit nr. 711, janë të pavlefshme pasi janë në kundërshtim me ligjin dhe në tejkalim të kompetencave të KQZ-së, sepse:

· Neni 123 i Kodit Zgjedhor parashikon se KQZ në përfundim të procesit të numërimit të votave nga KZAZ-të dhe pas hartimit të tabelave përmbledhëse nxjerrin rezultatin e votimit për zonën zgjedhore brenda 48 orëve nga mbërritja e të gjitha tabelave përmbledhëse të të gjitha KZAZ-ve. Sipas ankuesit e vetmja ndërhyrje që mund të bëjë KQZ është korrigjimi i ndonjë gabimi të mundshëm material nga tabelat e hartuara nga KZAZ-ja, e krahasuar kjo me atë të hartuar nga GNV për QV përkatëse. Gjithashtu, KQZ ka vepruar në kundërshtim të hapur edhe me vendimin nr. 650, dt. 16.05.2011 me të cilin ka përcaktuar se tabela përmbledhëse e rezultatit printohet nga baza e të dhënave e krijuar nga transmetimi i rezultateve të çdo QV-je nga VNV-të përkatëse në KQZ. Kjo përbën një shkelje të rëndë nga KQZ-ja. 

· Sipas ankuesit, ankimi mbështetet në nenet nr. 24, 122, 123, 124, 125, 126, 136, 143, 144 të Kodit Zgjedhor.  

Pretendimet e ankuesit, Partia Demokratike, janë si më poshtë:

Ankuesi  pretendon  vlerësimin, këqyrjen, rivlerësimin, rinumërimin dhe për pasojë përfshirjen në rezultatin e mësipërm të të gjitha votave të kontestuara në procesin e numërimit dhe vlerësimit fillestar të votave të hedhura për kandidat për kryetar të Bashkisë Tiranë, dhe që si rregull gjenden  në zarfin e fletëve të votimit të kontestuara.

Pretendimin e mësipërm ankuesi e mbështet në nenin 124, nenin 136, pika 1 dhe 2 dhe nenin 138 të Kodit Zgjedhor si dhe në arsyetimin e  Kolegjit Zgjedhor dhënë në Vendimin nr. 8, datë 22.07.2009 në të cilin është dhënë kuptimi i konceptit  të “ votave të caktuara “ si më poshtë: 

 “Në procesin e vlerësimit të votave, është kategoria e votave të kontestuara ajo për të cilën subjektet zgjedhore mund të paraqesin pretendime para autoritetit më të lartë administrativ në rrugë hierarkike (KQZ) dhe më tej përpara gjykatës. Kjo mundësi ligjore e ndjekjes së rrugës së ankimit që është në dispozicion të subjekteve zgjedhore ka në bazë një mosmarrveshje lidhur me vlerësimin e votave të kontestuara. Kjo mosmarrveshje ka lindur në momentin e vlerësimit të votave, mbi pretendimet e anëtarëve të GNV-së apo vëzhguesve të subjektit zgjedhor”.

Pra, ky është sipas ankuesit kuptimi i fjalëve “vota të caktuara” në sintezë me “Fletëvotimi të kontestuara”, fletë votimi të cilat janë futur në zarfin përkatës të fletëve të votimit të kontestuara, në respektim të plotë të procedurës së parashikuar në nenin 118 të Kodit Zgjedhor.

Këto vota janë vota “të cilat mbartin mëdyshje” edhe pse janë nënshtruar vendimarrjes respektive të KZAZ-ve të njësive Bashkiake Tiranë dhe rrezultati i tyre ështe përfshirë në tabelë. 

Gjithashtu ankuesi Partia Demokratike kërkoi dhe një hërë rivlerësimin e votave, të cilat u gjetën aksidentalisht në kutinë e gabuar dhe KQZ bëri rinumërim dhe rivlerësim fillestar të tyre, duke i përfshirë më pas në tabelën përmbledhëse për kryetar Bashkia Tiranë.
Sipas ankuesit këto vota gjatë numërimit fillestar të tyre nga KQZ u kontestuan nga disa subjekte zgjedhore dhe në këto kushte edhe pse KQZ bëri vlerësimin përfundimtar të tyre ato ngelën vota të kontestuara. 
Pas paraqitjes së pretendimeve të palëve, për nevoja të hetimit administrativ, Komisioni Qendror i Zgjedhjeve vendosi të administrojë si prova Librin e Protokollit të Mbledhjeve, Procesverbalet e Konstatimit, Tabelat Përmbledhëse të rezultatit PV 39-11, Tabelat e Rezultatit për qendrat e  votimit për 11 KZAZ-të e Bashkisë Tiranë, Procesverbalin e mbledhjes së KQZ-së për datat 17-23/5/2011.

Nga hetimi rezultoi se në dokumentacionin zgjedhor të administruar në cilësinë e provës, gjenin pasqyrim pretendimet e palës ankuese, Partia Demokratike, çka përbënte indicie që KQZ të hetonte më tej.

Kutitë e votimit të cilat nuk janë cilësuar si të parregullta duhet t’i nënshtrohen procedurave të numërimit nga grupet e Numërimit dhe në mbështetje të nenit 116, pika 6 dhe 118 për çdo parregullsi të vërejtuar nga grupet e numërimit gjatë procesit të numërimit apo vlerësimit të votave, KZAZ shënon parregullsinë në Procesverbalin e Konstatimit dhe merr vendim për vazhdimin e procedurave të numërimit të votave. Nga shqyrtimi i Librit të Protokollit të Mbledhjeve të KZAZ-ve nr.47, nr.49, nr.52, nr.53 rezulton se në mbështetje të dispozitave të sipërcituara KZAZ-të kanë shënuar në librin e protokollit të mbledhjes rastet e kontestimeve në lidhje me vlerësimin e fletëve të votimit nga grupet e numërimit. 
Kodi Zgjedhor ka parashikuar procedurën e kontestimit dhe vendimarrjes së KZAZ në lidhje me këto kontestime. KZAZ-të e sipërcituara gjatë procesit të numërimit dhe vlerësimit të votave deri në miratimin e tabelës Përmbledhëse të Rezultateve të ZAZ-së kanë marrë disa  vendime, në lidhje me votat e kontestuara për vlefshmërinë apo pavlefshmërinë e tyre dhe në lidhje me përkatësinë sipas subjekteve (neni 118 pika 4). 

Çdo kontestim është shënuar në dokumentacionin zgjedhor duke lënë gjurmë të mjaftueshme për evidentimin dhe zgjidhjen e problematikës.

Në këto kushte kërkesa e paraqitur nga ankuesi Partia Demokratike është në përputhje me nenin 138, pika 3 të Kodit Zgjedhor, pasi rezulton se në kutitë e votimit të QV-ve të kërkura ka vota të caktuara të cilat janë vota të kontestura dhe KQZ në mbështetje të dispozitave ligjore si dhe të jurisprudencës së zhvilluar nga Kolegji Zgjedhor vendosi të kryejë rinumërimin dhe rivlerësimin e votave të kontestuara për QV nr 1773, QV nr 1835, QV nr 1842, QV nr 1844, QV nr 1845, QV nr 1847, QV nr 18502, QV nr 19261, QV nr 1930, QV nr 1931, QV nr 1933, QV nr 1936, QV nr 1939, QV nr 1941, QV nr 19421, QV nr 1941, QV nr 1944, QV nr 19441, QV nr 1945, QV nr 1923, QV nr 1924, QV nr 1963, QV nr 1962, QV nr 1969, QV nr 1977. 

Nga numërimi dhe rivlerësimi i votave të kontestuara në QV-të e mësipërme rezultoi se: 
Për Qendrën e Votimit 1931, të KZAZ-së Nr.52, për kryetar të Bashkisë Tiranë, si rezultat i rivlerësimit të fletëve të votimit të gjendura në zarfin e fletëve të votimit të kontestuara, KQZ vlerësoi 1 (një) votë të vlefshme në favor të kandidatit për kryetar të Bashkisë z. Lulëzim Basha, Kjo fletë votimi ishte vlerësuar e pavlefshme nga KZAZ-ja. 
Për Qendrën e Votimit 1933, të KZAZ-së Nr.52, për kryetar të Bashkisë Tiranë, si rezultat i rivlerësimit të fletëve të votimit të gjendura në zarfin e fletëve të votimit të kontestuara, KQZ vlerësoi 1 (një) votë të pavlefshme, ecila duhet t’i zbritej kandidatit Edi Rama për arsye se kjo votë ishte vlerësuar nga KZAZ-ja, si votë e vlefshme për zotin Rama.

Për Qendrën e Votimit 19421, të KZAZ-së Nr.52, për kryetar të Bashkisë Tiranë, si rezultat i rivlerësimit të fletëve të votimit të gjendura në zarfin e fletëve të votimit të kontestuara, KQZ vlerësoi 3 (tre) vota të vlefshme në favor të kandidatit për kryetar të Bashkisë z. Lulëzim Basha, Këto vota KZAZ-ja i kishte vlerësuar të pavlefshme.
Për Qendrën e Votimit 1963, të KZAZ-së Nr.53, për kryetar të Bashkisë Tiranë, si rezultat i rivlerësimit të fletëve të votimit të gjendura në zarfin e fletëve të votimit të kontestuara, KQZ vlerësoi 1 (një) votë të vlefshme në favor të kandidatit për kryetar të Bashkisë z. Edi Rama, Këtë votë KZAZ-ja i kishte vlerësuar të pavlefshme.
Për Qendrën e Votimit 1962, të KZAZ-së Nr.53, për kryetar të Bashkisë Tiranë, si rezultat i rivlerësimit të fletëve të votimit të gjendura në zarfin e fletëve të votimit të kontestuara, KQZ vlerësoi 10 (dhjetë) vota të vlefshme në favor të kandidatit për kryetar të Bashkisë z. Edi Rama dhe 4 (katër) vota të vlefshme në favor të kandidatit për kryetar të Bashkisë z. Lulëzim Basha. Këto vota ishin vlerësuar të pavlefshme nga KZAZ-ja 
Për Qendrën e Votimit 1969, të KZAZ-së Nr.53, për kryetar të Bashkisë Tiranë, si rezultat i rivlerësimit të fletëve të votimit të gjendura në zarfin e fletëve të votimit të kontestuara, KQZ vlerësoi 2 (dy) vota të vlefshme në favor të kandidatit për kryetar të Bashkisë Tiranë z. Lulëzim Basha, dhe 1 (një) votë të vlefshme në favor të kandidatit për kryetar të Bashkisë Tiranë z.Hysni Milloshi, 2 prej këtyre votave ishin vlerësuar të  pavlefshme nga KZAZ-ja nr.53
Për qendrat e  tjera të votimit në disa raste pasi u hap kutia e votimit për kryetar rezultoi se brenda nuk kishte zarf me fletë votimi të kontestuara. Edhe pasi kishte shënime LPM të KZAZ-së përkatëse votat e kontestuara ishin futur në zarfat sipas vlerësimit të tyre nga KZAZ-ja.
Për sa i përket kërkesës së Partisë Demokratike në lidhje me numërimin dhe rivlerësimin e votave të kontestuara, të cilat ishin hedhur në kutinë e gabuar dhe KQZ bëri numërim dhe rivlëresim fillestar të tyre, KQZ konstaton se: 

Në lidhje me vlerësimin e fletëve të votimit të pavlerësuara dhe të panumëruara për kryetarin, këshillin e bashkisë Tiranë, kryetarin e njesisë bashkiake dhe këshillin e njësisë bashkiake, të cilat aksidentalisht nuk janë hedhur në kutitë respektive të së njëjtës qendër votimi  në zgjedhjet e Bashkisë Tiranë të datës 8 maj 2011, KQZ është shprehur me vendimin nr.709, datë 23.05.2011. Në bazë të këtij vendimi KQZ vendosi të këqyr 117 kutitë, vlerësoi që kishte vota të panumëruara, i numëroi ato në mënyrë fillestare dhe i vlerësoi sipas vullnetit që zgjedhësit ishin shprehur. KQZ nuk mund t’i vlerësojë përsëri ato vota për vlerësimin e të cilave është shprehur një herë me vendimin 709. KQZ, numërimin dhe vlerësimin e votave të cilat aksidentalisht janë hedhur në kutinë e gabuar e konsideron gjë të gjykuar.
Në lidhje me kërkesën ankimore nr.161 dhe 161 të Partisë Socialiste KQZ konstaton se:

Në bazë të nenit 123 të Kodit Zgjedhor, KQZ nxjerr rezultatin e votimit për zonën zgjedhore, në bazë të tabelave të rezultateve të nxjerra nga çdo KZAZ e zonës zgejdhore përkatëse. KQZ plotëson Tabelën përmbledhëse të rezultateve për Zonën Zgjedhore dhe e miraton atë me vendim jo më vonë se 48 orë nga mbëritja e të gjitha tabelave të Zonave Zgjedhore. Në zgjedhjet për Organet e Qeverisjes Vendore këtë kompetencë KQZ e ushtron vetëm për një zonë zgjedhore e cila është Bashkia Tiranë. Në zgjedhjet për Organet e Qeverisjes Vendore administrimi i zgjedhjeve për Bashkinë Tiranë bëhet nga 11 Zona të Administrimit Zgjedhor dhe KQZ.  Pranë KQZ-së u depozituan tabelat e rezultateve për 10 zona të administrimit zgjedhor përveç tabelës së rezultatit të ZAZ-së nr. 49, Njësia Bashkiake nr. 5. Gjithashtu në KQZ u depozituan kërkesa nga KZAZ nr. 46, KZAZ nr.47, KZAZ nr.48, KZAZ nr. 49, KZAZ nr. 51, KZAZ 50, KZAZ nr.52, KZAZ nr. 53, KZAZ nr. 54, dhe KZAZ nr.55. Sipas KZAZ-ve të Bashkisë Tiranë, gjatë numërimit të votave për kryetarin dhe këshillin e Njësisë Bashkiake u konstatuan vota për kryetarin dhe këshillin e Bashkisë Tiranë, vota të cilat aksidentalisht ishin hedhur në kutinë e gabuar. Po sipas KZAZ-ve, në këto vota është shprehur qartë vullneti i zgjedhësit, por në fazën e procesit në të cilën ndodheshin KZAZ-të nuk mund t’i përfshinin këto vota në rezultatin për Kryetarin dhe këshillin e Bashkisë Tiranë. Në këto kushtet këto KZAZ i kërkuan KQZ-së të marrë në shqyrtim këtë fenomen dhe t’i japë zgjidhjen si organi më i lartë i hierarkisë, në zbatim të kompetencave të përcaktuar nga Kodi Zgjedhor.
Gjithashtu me shkresën nr. nr.4512, datë 17.05.2011, edhe Partia Demokratike i ngriti një pretendim të tillë KQZ-së nisur nga fakti se për zonën zgjedhore Bashkia Tiranë ushtron kompetenca të cilat për zonat e tjera zgjedhore ushtrohen nga KZAZ-të, vendosi të përthithë kompetencat e KZAZ-së dhe në përputhje me kompetencën e përcaktuar në nenin 33 germa “c”, vendosi të nisë shqyrtimin administrativ të informacioneve dhe pretendimeve të paraqitura/kërkesave, me administrimin e fletëve të votimit të pavlerësuara dhe të panumëruara që referohen në dokumentacionin e KZAZ-ve kërkuese. 
Në këto kushte, KQZ këqyri, numëroi dhe vlerësoi votat, të cilat aksidentalisht nuk janë hedhur në kutitë respektive të votimit të së njejtës qendër votimi në zgjedhjet e njesisë së qeverisjes vendore Bashkia Tiranë, dhe me vendimin nr. 709, datë 23.05.2011 vendosi të ndryshojë tabelat e rezultatit të GN-ve për Qendrat e Votimit dhe Tabelat Përmbledhëse të Rezultatit për zgjedhjet për KZAZ-në respektive, në varësi të konkluzioneve nga këqyrja dhe vlerësimi i këtyre fletë votimi të panumëruara dhe të pavlerësuara si dhe këto ndryshime të pasqyrohen dhe të llogariten në Tabelën Përmbledhëse të Rezultatit për zgjedhjet për kryetar të zonës zgjedhore Bashkia Tiranë.
Në përfundim të precedurës së sipërpërmendur pas miratimit të vendimit nr. 709, datë 23.05.2011, në mbështetje të nenit 35, pika 5 KQZ me vendimin nr. 710, datë 23.05.2011, miratoi dhe tabelën e rezultatit për Kryetar për Zonën e administrimit zgjedhor nr. 49.
Me miratimin e njëmbëdhjetë tabelave të rezultatit për zonat e administrimit zgjedhor, të sigurt se tashmë në këto tabela, përfshiheshin votat e të gjithë zgjedhësve të vlerësuara të vlefshme për kandidatët respektiv, si dhe në respektim të parimit  të së drejtës së votës, të sanksionuar në nenin 45 të Kushtetutës, KQZ miratoi Tabelën përmbledhëse të rezultatit për kryetar për zonën zgjedhore Bashkia Tiranë.
KQZ në përfundim të hetimit administrativ ftoi palët të paraqesin pretendimet përfundimtare.
Partia e Bashkimit të Pensionistëve të Shqipërisë në pretendimet përfundimtare kërkoi pezullimin e shqyrtimit të ankimit deri në marrjen e vendimit nga Gjykata Kushtetuese për shfuqizimin si antikushtetues të disa dispozitave të Kodit Zgjedhor.
Partia Socialiste e Shqipërisë kërkoi:

- përcaktimin e pavlefshmërisë së vendimeve të marra nga Komisioni Qendror i Zgjedhjeve për ndryshimet e tabelave të rezultateve të qendrave të votimit, KZAZ numër 49 dhe mbi këtë bazë ndryshimin e vendimit numër 710, datë 23.05.2011 të Komisionit Qendror të Zgjedhjeve duke nxjerrë dhe miratuar tabelat e rezultateve për KZAZ-në numër 49, në bazë të tabelave të rezultatit dhe të hartuara nga grupet e numërimit të votave të kësaj KZAZ-je, për çdo QV dhe të transmetuara në bazë të dhënave të KQZ-së nga vendi i numërimit të votave.
- pavlefshmërinë e të gjitha vendimeve të marra nga KQZ-ja për të urdhëruar ndryshimet në tabelat të rezultaeve të qendrave të votimit të 11 ZAZ-ve të zonës zgjedhore Bashkia Tiranë. Ndryshimin e vendimit nr. 711, datë 23.05.2011 të KQZ-së duke u miratuar tabela përmbledhëse e rezultatit të zonës zgjedhore Bashkia Tiranë në bazë të tabelave të rezultateve të nxjerra nga KZAZ-të e kësaj zone zgjedhore dhe ato të hartuara dhe të miratuara nga grupet e numërimit të secilës prej KZAZ-ve  deri në datën 16.05.2011 duke u shpallur fitues z.E.Rama propozuar nga koalicioni Aleanca për të Ardhmen.

Partia Demokratike kërkoi:

Në përputhje me Kodin Zgjedhor me kërkesën ankimore kundërshtojmë vendimin nr. 711 të datës 23 Maj 2011 interesi i ligjshëm për këtë është qëllimi ynë që të sigurohet njëtrajtshmëria në vlerësimin e të gjitha votave të kontestuara nga subjektet zgjedhore apo komisionerët përkatës gjatë numërimit të të gjithave votave të hedhura për kandidatët për kryetar të hedhura në zonën zgjedhore Bashkia Tiranë si në nivelin e 11 KZAZ-ve në rolin e tyre ndihmës për 11-të pjesë që ata kanë në juridiksion ashtu edhe gjatë numërimit në KQZ në cilësinë e KZAZ-së së tërë zonave zgjedhore të votave të panumëruara për shkak se u gjetën kutitë e garave të tjera të së njëjtit proces zgjedhor. Mosmarrëveshja kishte lindur gjatë numërimit ajo ishte e dokumentuar në dokumentacionin zgjedhor standart, administrimi dhe këqyrja e kutive pas verifikimit në publik nga administrata dhe përfaqësuesit e PS-së të integritetit të plotë të tyre vërtetoi ekzistencën e votave të kontestuara, këto vota u rivlerësuan dhe rinumërimi i tyre solli një rezultat të ri. Veprimi i fundit që i mbetet KQZ-së është që këtë rezultat të ri për kandidat për kryetar të Bashiksë së Tiranës ta pasqyrojë në tabelën përkatëse të rezultatit për Bashkinë Tiranë. Përsa më sipër kërkojmë që kërkesa jonë të pranohet, kërkesa jonë për shpalljen e rezultatit të shpallet  në vendimin nr. 711 dhe të pranohet dhe ndërkohë u shprehëm dhe për rrëzimin e kërkesave të tjera ankimore të bëra nga subjektet e tjera.
KQZ në përfundim të hetimit administrativ si dhe pasi dëgjoi pretendimet përfundimtare konstaton:
Për sa i përket Kërkesës ankimore nr. 160, KQZ konstaton se ankimi është i pambështetur në prova dhe në ligj. 
Për sa i përket kërkesës ankimore nr. 161, dhe nr. 162 të paraqitur nga subjekti ankues Partia Socialiste e Shqipërisë, KQZ konstaton se në kushtet kur të bindur se vendimi nr. 709, datë 23.05.2011 për ndryshimin e tabelave të KZAZ-ve duke përfshirë në to edhe votat e hedhura aksidentalisht gabim në kutinë e kryetarit dhe këshillit të njësisë bashkiake të së njëjtës qendër votimi, është një vendim i ligjshëm dhe i drejtë, kërkesat e Partisë Socialiste për ndryshimin e vendimeve nr.710, datë 23.05.2011 dhe nr. 711, datë 23.05.2011 dhe nxjerrja e rezultatit të votimit për kryetar për zonën zgjedhore Bashkia Tiranë mbi bazën e tabelave të KZAZ-ve është i pambështetur në prova dhe në kundërshtim me Kodin Zgjedhor dhe me parimin kushtetues, se e drejta e votës është vetjake, e barabartë, e lirë dhe e fshehtë. 

Për sa i përket kërkesës ankimore të paraqitur nga subjekti ankues Partia Demokratike e Shqipërisë katër anëtarë të KQZ-së vlerësojnë se është e mbështetur në prova dhe në ligj dhe duhet pranohet për sa i përket kërkimit në lidhje me numërimin dhe rivlerësimin votave në 26 kutitë e votimit për kryetar Bashkia Tiranë. Kërkesa nuk mori kuorumin e nevojshem prej 5 vota të anëtrëve të KQZ dhe në këto kushte rrëzohet.  
PËR KËTO ARSYE
Mbështetur në nenin 21 pika 1, 134 e vijues, neni 24 pika b dhe 143 gërma b të ligjit Nr. 10019, datë 29.12.2008 “Kodi Zgjedhor i Republikës së Shqipërisë”,

V E N D 0 S I:
1. Rrëzimin e kërkesës ankimore nr. 160 të subjektit Partia Bashkimi i Pensionistëve të Shqipërisë me objekt kundërshtimin e vendimit nr. 711, dt. 23.05.2011 për nxjerrjen e rezultateve të votimit për kryetar për zonën zgjedhore Bashkia Tiranë, Qarku Tiranë.
2. Rrëzimin e kërkesës ankimore nr. 161 të Subjektit Partia Socialiste e Shqipërisë me objekt kundërshtimin e vendimit nr. 710, dt. 23.05.2011 për nxjerrjen e rezultateve të votimit për kryetar për ZAZ nr.49, Qarku Tiranë.
3. Rrëzimin e kërkesës ankimore nr. 162 të Subjektit Partia Socialiste e Shqipërisë me objekt kundërshtimin e vendimit nr. 711, dt. 23.05.2011 për nxjerrjen e rezultateve të votimit për kryetar për zonën zgjedhore Bashkia Tiranë, Qarku Tiranë, si të pambështetur në ligj. 
4. Rrëzimin e kërkesës ankimore nr.163 të paraqitur nga Partia Demokratike me objekt kundërshtimin e vendimit nr. 711, dt. 23.05.2011 për nxjerrjen e rezultateve të votimit për kryetar për zonën zgjedhore Bashkia Tiranë, Qarku Tiranë.
5. Ky vendim hyn në fuqi menjëherë.

Kundër këtij vendimi mund të bëhet ankim në Kolegjin Zgjedhor, pranë Gjykatës së Apelit Tiranë, brenda 5 (pesë) ditëve nga shpallja e këtij vendimi.

